
DUWA TAL-HNIENA GHALL-FAMILJA

Il-familja: bejta ta’ kenn u mhabba

1. Meta filghaxija 1-qgamar fiddien jibda jilma fis-sema sajfi, niftakar f’"dawk li wara jum ta’
hidma jkunu ged jirritornaw lejn djarhom. Hafna jifthu 1-bieb u jsibu I-familja li maghha
jagsmu I-ferh u s-sodisfazzjon li jkunu garrbu matul il-jum. L-ghozza u l-ghaqda tal-
familja tnessihom it-togol tal-gheja u tad-diffikultajiet tal-gurnata u timlichom b’energija
gdida ghall-jum tal-ghada.

2. F’pajjizna huma hafna dawk il-familji li huma bejta tal-imhabba li toffri dan il-kenn
uman. Madwarna ghandna sinjali ¢ari li jixhdu li hafna ghandhom ghal qalbhom il-
benefic¢ji umani, soc¢jali u spiritwali 1i joffru z-zwieg u 1-familja; fil-fatt, il-familja hija I-
mimmi tal-ghajnejn tal-kotra, tant li dawn aktar jistagsu x’jistghu jgibu fil-familja
taghhom milli x’ser jiehdu minnha.

L-isfidi tal-familja llum

3. Imma mbaghad hemm ohrajn li, xhin jaslu fuq l-ghatba tal-bieb, jahsbuha darbtejn jekk
idahhlux i¢-cavetta biex jifthu — ghax jafu li kif jixirfu f’darhom, il-kesha tas-solitudni
tiblaghhom. Il-bahh tad-dar igibilhom memorji ta’ meta d-dar kienet mimlija b’persuni li
kienu jhobbu imma Ilum ghosfru. Ghal dawn il-persuni, il-lejl huwa twil u tqil ghax
wahidhom fil-hemda jiftakru fit-telfiet li jkunu garrbu u fil-holm li sfrattalhom. Flok ma
jservihom biex jistriehu, il-lejl jaf jixghel fihom ir-rabja u sens gawwi ta’ deluzjoni. Fost
dawn hemm ir-romol; imma maghhom nghodd lil dawk li z-zwieg taghhom marrilhom
zmer¢ u kellhom jisseparaw jew jaccCettaw is-separazzjoni u d-divorzju, u konsegwenza
ta’ dan infirdu mill-gheziez taghhom; hemm dawk li, ghalkemm huma mghottija bil-libsa
taz-zwieg, qed jghixu finfern ghax zwieghom jew marthom jittraduhom bi mgiba
adultera. Anki dawk li geghdin fit-tieni relazzjoni, forsi wkoll ghax kien iebes wisq
ghalihom li jghixu wahidhom, mhux dejjem jirnexxilhom jehilsu ghalkollox minn dan il-
fardal tal-imghoddi. Hemm ukoll dawk li 1-imhabba ssughom biex ji¢ccelebrawha, imma
minhabba n-natura taghhom ma jistghux igawdu I-benefi¢¢ji tal-imhabba ¢celebrata fiz-
zwieg bejn mara u ragel. Imbaghad hemm tant familji li huma soghbiena u mwegggha li



wliedhom jew in-neputijiet taghhom jinsabu f’relazzjoni li fiha nnifisha hija f’kuntrast
mat-taghlim tal-Vangelu!

4. Kieku nixtiequ li I-familji taghna kollha jkunu kapaci joffru hajt tal-kenn, imma |-fatti
jitkellmu mod iehor. Ma nafx fejn wiehed ser isib il-familja perfetta; imma tezisti dik il-
familja 1i kuljum tissara biex tirbah sfidi zghar u kbar, fosthom dawk 1i jinholqu
minhabba differenzi fil-karattri, minhabba 1-isfidi tat-trobbija tal-ulied, dawk marbuta
mal-ogsma tax-xoghol, tal-kummer¢ u tal-ekonomija. Dawn i¢-¢irkustanzi qed joholqu
pressjoni kbira fuq ir-relazzjonijiet ta’ bejn il-mizzewgin u ta’ bejn 1-istess membri tal-
familja.

5. Ma jistax jonqos li I-familji taghna ma jittihdux mit-tibdil kulturali gawwi li ged johloq
mistogsijiet dwar il-konvinzjonijiet li sal-lum konna nahsbu li huma shah dags iz-zonqor.
Qed nghixu f’epoka fejn iz-zwieg u I-familja ghaddejjin minn tibdil enormi u hafna ged
igajmu mistogsijiet dwarhom. lllum il-familja saret wisq ¢kejkna u ghalhekk naqsulha r-
rizorsi. Illum il-familja ftagret fl-ideali u I-valuri. lllum il-familja ghaddejja minn
mumenti ta’ prekarjeta: id-divorzju, l-unjoni ¢ivili, kwistjonijiet marbuta mal-gender, it-
tnissil assistit, u ohrajn. Dawn I-isfidi ged ihallu 1-marka fuq il-vizjoni taz-zwieg u I-
familja. Huma fatturi li jhezzu ¢-certezzi Kattolici dwar iz-zwieg u I-familja, u nifhem lil
min jibda jistagsi fejn huwa s-sewwa. Huma fatturi li jindikaw 1i hemm hafna gerhat, 1i fl-
istess waqt jikkawzaw gerhat ohra.

Krizi ta’ fidi

6. Alla fejn hu f°dan ix-xenarju? Quddiem l-esperjenza kiefra tat-tbatija, wiched kapaci jkun
ittentat li jgatta’ I-karti tieghu ma’ Alla. Hu fatt li wahda mir-ragunijiet li jwasslu ghall-
ateizmu hija d-diffikulta li jsib il-bniedem biex jirrikon¢ilja 1-verita ta’ Alla kollu hniena
meta mbaghad jara tant wegghat fl-umanita. Hafna drabi 1-bniedem ma jistagsix dwar I-
ezistenza ta’ Alla, imma kif jista’ jkun 1i Alla, li hu mhabba u tenerezza, jibga’ passiv
quddiem it-tragedja umana. Dagskemm huwa minnu li xi zwigijiet u familji qed izappu
ghax Alla m’ghadux il-bastun li fuqu jserrhu matul mixjiethom, dagstant ichor nibza’ li I-
krizi taz-zwigijiet taf tkompli ddahhal mhux ftit bnedmin fi krizi ta’ fidi, inkluzi dawk i,
ghalkemm jinsabu f’relazzjoni diskutibbli, ghandhom il-bieb imbexxaq biex Alla jidhol u
jghammar ghandhom.

Is-Sinodu tal-Isqfijiet dwar il-Familja

7. Minkejja dan il-process mghaggel ta’ bidla, tibqa’ hajja fil-bniedem ix-xewqa li jifforma
familja, anki jekk fost il-generazzjoni li tielgha hemm min jippreferi li jghix il-hajja tal-
koppja b’mod privat u mhux bhala impenn pubbliku. Konvinta li 1-bniedem ghandu gibda
naturali biex jghix fi hdan il-familja u li Gesu Kristu huwa I-“inbid” li jhenni u jqaddes I-
imhabba tal-mizzewgin, il-Knisja ma tehdiex ixxandar il-Vangelu tal-Familja. Kien
ghalhekk 1i wara s-Sinodu tas-sena l-ohra, il-Papa Frangisku rega’ sejhilna lilna I-Isqfijiet
biex f’Ottubru li gej niltaqghu f’Sinodu halli flimkien nirriflettu dwar is-sejha u 1-missjoni
tal-familja fid-dinja tal-lum.

8. Nizgurakom li ma hemm ebda hsieb li 1-Knisja tibdel id-duttrina taghha dwar iz-zwieg u
I-familja. 1l-pedament tal-familja huwa z-zwieg bejn ragel u mara li jinhabbu bi mhabba
dejjiema, fidila u miftuha ghall-hajja. Meta ragel u mara jkunu misjuqin mit-twemmin fi
Kristu, ikunu jafu x’inhu z-Zwieg u jkollhom il-kwalitajiet umani suffi¢jenti biex
jiddec¢iedu, 1z-zwieg taghhom huwa sagrament. Huwa minnu li s-sagrament hu ghajn ta’
grazzja biex fid-dghufija taghhom il-mizzewgin isibu l-ghajnuna biex jghixu s-sejha u I-



missjoni taghhom; imma s-sagrament ghandu tifsira aktar wiesgha u impenjattiva. Hija
hasra li ghal xi whud i¢-¢elebrazzjoni tas-sagrament taz-zwieg hija biss ritwal pompuz,
parata bi Ibies sabih jew pageant religjuz.

Mixja ta’ formazzjoni

9.

10.

Bl-ghan li nghinu lill-gharajjes jithejjew biex jiccelebraw u jghixu s-sagrament taz-zwieg,
minn ftit tas-snin ’1 hawn fid-Djocesi bdejna norganizzaw mixja ta’ formazzjoni ghall-
gharajjes mifruxa fuq sentejn. F’dawn il-lagghat, il-koppja tinghata taghrif u hiliet biex,
imwiezna mill-Vangelu, tkun tista’ tbahhar fil-bnazzi u I-maltemp tal-hajja, tkun taf tvin¢i
meta l|-gaghda ekonomika taghha tkun prekarja, meta l-impenji tax-xoghol jahbtu
jirkbuha. Il-koppja tipprepara ruhha biex tilqa’ t-tieni u t-tielet wild f’so¢jeta li mhux talli
ma toffrix servizz socjali adegwat, imma taf trewwah kurrenti kontra t-tnissil tal-hajja. II-
koppja titharreg biex meta jingala’ d-dizgwid jew meta jfieru lil xulxin, ikunu kapaci
jahfru.

Dan u aktar ifisser tghix is-sagrament taz-zwieg bhala grajja ta’ grazzja. Tassew niehu
pjacir meta koppji i jkunu hadu sehem f’din il-mixja ta’ formazzjoni jghiduli kemm
baqghu sodisfatti. Nemmen 1i din il-hidma mal-koppji gharajjes taf tissarraf f’hafna
barkiet. Niehu din 1-okkazjoni biex nirringrazzja lil dawk is-sacerdoti u koppji lajéi li
huma ddedikati f’din il-pastorali.

Ghajnuna professjonali

11.

Imma kif ghidt aktar il fuq, effett tat-tsunami kulturali li ghaddej, mhumiex ftit dawk il-
mizzewgin li huma feruti ghaliex iz-zwieg taghhom nizel bhal kastell tar-ramel. Dawn
huma sitwazzjonijiet ta’ tbatija kbira u, sakemm huwa possibbli, wiehed ghandu jipprova
jsalva dak i jista’ jigi salvat. Kien ghalhekk li ftit snin ilu fid-Djocesi taghna waqqatna
Family Counselling Centre fil-kumpless tas-Santwarju Ta’ Pinu, fejn persuni ppreparati
joffru ghajnuna professjonali biex jghinu kemm lil persuni u koppji li ghandhom
diffikultajiet personali u fir-relazzjonijiet taghhom fil-familja, u kemm lil min ged
jitfarrak biex jerga’ jigbor u jghaqqad il-bic¢iet. Inhossni hafna grat lejn dawk li jmexxu
dan i¢-Centru.

Kulhadd ghandu post fil-Knisja
12. Fost dawn il-feruti hemm dawk li, wara I-falliment irriversibbli tar-rabta taz-zwieg

taghhom, regghu dahlu f’rabtiet affettivi godda, uhud minnhom rikonoxxunti ¢ivilment —
qed nirreferi ghal dawk 1i huma divorzjati, jinsabu fit-tieni relazzjoni u ghadhom jixxenqu
ghal Kristu. Ghalkemm sitwazzjoni bhal din tmur kontra s-sagrament Nisrani, kif jghid il-
Papa Frangisku, “dawn il-persuni mhuma xejn affattu skomunikati u assolutament
m’ghandhomx jigu ttrattati bhala tali: huma dejjem jaghmlu parti mill-Knisja”. F’dawn 1-
ahhar ghaxriet tas-snin, fil-Knisja “kiber tabilhaqq 1-gharfien li hemm bzonn nilqghu bhal
ahwa u b’qalb attenta, fl-imhabba u fil-verita, lil dawk l-imghammda li qeghdin
f’konvivenza gdida wara li z-Zwieg sagramentali taghhom falla”. II-Papa jkompli jghid 1i
“l-ikona tar-Raghaj it-Tajjeb (ara Gw 10:11-18) tigbor il-missjoni kollha li Gesu ré¢ieva
minghand il-Missier: dik li jaghti hajtu ghan-naghag tieghu. Din lI-imgiba hi mudell ukoll
ghall-Knisja, li tilga’ lil uliedha bhal omm li taghti hajjitha ghalihom. ‘ll-Knisja hi msejha
tkun id-dar miftuha tal-Missier [...]". — L-ebda bieb maghluq! Xejn bibien maghluga! —
‘Kulhadd jista’ b’xi mod jiehu sehem fil-hajja tal-Knisja, kulhadd jista’ jaghmel parti

mill-komunita. 1l-Knisja[...] hi d-dar tal-Missier fejn hemm post ghal kulhadd, kull
wiehed bil-hajja iebsa tieghu’ (Evangelii gaudium, 47).}

Id-dghajsa ta’ Pietru hija kenn tal-midinbin. Nemmen li f’din id-dghajsa ghandu jkun
hemm post ghal kull tip ta’ midneb, ghaliex sakemm il-bniedem huwa haj, dejjem tibqa’
t-tama li wiehed jista’ jirrevedi hajtu. Fil-Knisja ma ghandna naqtghu galbna minn hadd.
Allahares inkunu ahna, li ahna lkoll midinbin, li nidde¢iedu min minna ghandu jitla’ f’din
id-dghajsa u min minna ghandu jibga’ l-art. Fil-Knisja u fis-so¢jeta ma jezisti hadd li
huwa “inutli” jew “irrekuperabbli” tant li ghandek taqta’ jiesek minnu. Hi x’inhi I-
kundizzjoni tal-bniedem, jew I-ghazla li jaghmel, hemm postu f’din ix-xibka, jigifieri
f’din il-komunita ekklezjali. Ghax f’din ix-xibka hemm wisa’ ghall-bnedmin kollha li
jemmnu f’Alla, hadd eskluz, ghax ma hawn hadd li huwa mitluf. Hadd ma huwa
“imbarazz”. Ilkoll nistghu nirrevedu I-hajja taghna u nikbru fl-intimita ma’ Gesu.
Ghalhekk ma ghandna nwarrbu ebda persuna mill-komunita Nisranija.?

II-hniena ta’ Alla tnebbah il-hidma pastorali

14

. Dan l-atteggjament tal-Knisja nistghu nithmuh jekk bhala dixxipli nikkontemplaw il-

hniena ta’ Alla ghalina: dik il-hniena 1i ahjar nirreferu ghaliha bhala “mizerikordja” —
Alla ghandu galbu (“cor”) miftuha biex thaddan lill-bniedem fil-mizerji tieghu. II-
mizerikordja hija |-kelma-muftich biex nifhmu kif Alla jahdem maghna l-bnedmin.®
B’din il-miZerikordja tridu nharsu lejn is-sitwazzjoni ta’ kull persuna li qed tfittex lil
Kristu. B’dawn 1-ghajnejn tal-mizerikordja ghandna nharsu lejn is-Sinodu ta’ Ottubru li

gej-

Mhux sigriet li hemm certa stennija dwar x’ser johrog mis-Sinodu dwar din ir-realta
pastorali ta’ dawk li huma divorzjati u jinsabu fit-tieni relazzjoni. Min jghid 1i ghandhom
jagqghu certi hitan li jaghzlu mill-bgija tal-komunita lil dawk li huma “irregolari fiz-
zwieg” imma jemmnu fi Kristu Feddej, bl-ebda mod ma qieghed ipoggi f’periklu t-
taghlim dwar l-indissolubbilta, imma qieghed jixxennaq li jduq jew idewwaq il-benna tal-
mizerikordja ta’ Alla, partikularment dik li, skont it-Tradizzjoni tal-Knisja, il-bniedem
jasal ghaliha meta jimxi t-triq tal-konverzjoni, maghrufa bhala via penitentialis. |-
mizerikordja ta’ Alla mhux biss hija duttrina bhalma hija d-duttrina dwar iz-zwieg u I-
familja, imma hija l-qofol tad-duttrina Nisranija.* Il-mizerikordja wkoll hija verita rivelata
u ghalhekk qatt ma hija f'kuntrast ma’ veritajiet ohra jew mal-Vangelu. Alla
mizerikordjuz tfisser li Alla ghandu ghal qalbu 1-mizerja umana, inkluza l-mizerja taz-
zwieg u l-familja; tfisser li Alla jpoggi jdejh fuq il-gerha tal-umanita biex jghinha tfiq u
taghlaq; tfisser li Alla huwa hieles minn dik 1-indifferenza globalizzata li tahkem lilna 1-
bnedmin.

[I-paladini tal-“gustizzja ta’ Alla” jafu jitfixklu quddiem din il-vizjoni pastorali. “Bhal
donnu ma nistghux nammettu li l-gustizzja hija parti Zghira mill-mizerikordja. Il-
mizerikordja thaddan wisq aktar minn dik li ahna nattribwixxu lill-gustizzja. II-
mizerikordja tippresupponi l-gustizzja, imma fl-istess waqt tmur ’l hinn minnha. Meta

[I-Papa Frangisku, Udjenza Generali, 5 ta” Awwissu 2015.

Ara Mario Grech, “Fid-dghajsa ta’ Pietru hemm post ghal kulhadd”, Knisja Ar¢ipretali Ta’ Sannat, 20 ta’
Lulju 2015.

Ara |-Papa Frangisku, Bolla Misericordig Vultus [II-Wic¢ tal-Hniena] (11 ta’ April 2015), 9.

Il-Kardinal Georges Cottier, Civilta Cattolica, 8.8.2015 (Antonio Spadaro S.I., ‘Brutalita del rigorismo,
delicatezza della misericordia. Intervista al Cardinale Georges Cottier O.P.”, Civilta Cattolica, Quaderno N°
3963-3964, 08/08/2015, 263-273.)



nghidu li Alla huwa ghani fil-hniena ma nkunux nifhmu li ghal Alla jghaddi kollox u li I-
Vangelu u I-Kmandamenti tieghu saru rabass. Alla hanin ifisser li Alla jaghti lill-bniedem
aktar milli dan jisthoqqlu bi dritt. Ghal Alla kollox huwa grazzja. Difett 1i writna mill-
imghoddi hu li nahsbu 1li Alla jghinna jekk ahna nimmeritaw — jekk ahna bravi. Imma
Alla jaghti b’mod gratuwitu, anki fl-esperjenza taz-zwieg u l-familja”.> Kif jghidilna I-
Papa Frangisku, “kieku Alla kellu jieqgaf sal-gustizzja, ma kienx jibga’ Alla, kien ikun
bhall-bgija tal-bnedmin kollha li jfittxu r-rispett tal-ligi. Il-gustizzja wahidha mhix
bizzejjed... Ghalhekk Alla jmur ’1 hemm mill-gustizzja bil-hniena u l-mahfra”.®

Nitghallmu mill-Missirijiet tal-Knisja
17. Fi zmien il-persekuzzjonijiet fl-ewwel sekli tal-Knisja, ma kinux ftit dawk |-Insara li

kienu dghajfin u ¢ahdu l-maghmudija taghhom. Meta dawn l-Insara ntebhu bl-izball u
riedu jergghu jibdew jinghaqdu mal-komunita Nisranija, kien hemm min kien “iebes” u
ghalgilhom il-bieb; u kien hemm min, ghax kien jemmen li I-Knisja hija omm hanina,
rega’ accettahom ghat-tieni maghmudija, 1i ma kinitx il-maghmudija tal-ilma, imma tad-
dmugh tal-indiema.” Uhud mir-raghajja spiritwali, bhal Bazilju ta’ Cesarija, laqghu lura fi
hdan il-Knisja anki lil dawk li, meta ¢ahdu I-maghmudija, infirdu minn zwieghom u dahlu
fit-tieni relazzjoni.® L-istess atteggjament pastorali wrieh il-Papa San Girgor il-Kbir meta
wiegeb lil Santu Wistin ta’ Canterbury li kellu problema pastorali biex jilga’ ghas-
sagramenti lil dawk li kienu fi zwieg “sagrilegu”.9

I1-Vangelu tal-Hniena
18. Wiehed jittama li fis-Sinodu 1li gej, Ommna 1-Knisja, filwaqt li tibqa’ fidila lejn il-

Vangelu tal-Familja u ssostni lil dawk il-familji 1i huma “weqfin” fuq riglejhom, tfittex
tkun fidila lejn il-Vangelu tal-Hniena ta’ Alla, u kif ghamlet fl-imghoddi midfun, illum
ukoll taghraf issib it-toroq biex iddewwaq il-mizerikordja ta’ Alla lil dawk li, minkejja li
ma jkunux irnexxew fiz-zwieg jew ir-relazzjoni taghhom, ghadhom jittamaw f’Alla. Ma
ghandniex nibqghu lura u nibzghu nhaddmu I-gawwa terapewtika li Gesu fdalna bhala
Knisja biex nghinu lill-midneb niedem li jixtieq johrog mill-habs tal-bierah u jirrikonc¢ilja
ruhu ma’ Alla u mal-Knisja minghajr ma ngaghluh jerfa’ pizijiet 1i moralment ma
jiflahhomx.

Gesu jibqa’ jaghti 1-inbid il-gdid .
19. ll-grajja ta’ Kana kif irrakkontata fil-Vangelu (ara Gw 2:1-11) tibghat messagg pozittiv u

kollu tama anki ghal dawk il-persuni u koppji li nagsilhom I-inbid. Hemm diversi motivi
ghaliex jista’ jkun li 1-inbid nixef — forsi minhabba nuqqas ta’ xoghol, fagar, mard, kif
ukoll ghax I-imhabba taghhom thassret. Gesll ma giex biex jikkundanna jew jaqta’ galb il-
bniedem, imma gie biex jghin, isieheb u jfejjaq. Gesu jrid ikun maghna biex lil dawk li 1-
inbid sarilhom hall, tant li qed iqarrsilhom hajjithom, jerga’ jaghtihom il-possibbilta li
jduqu nbid tajjeb. 1l-grajja ta’ Kana tghidilna li fejn hemm storja ta’ falliment fiz-zwieg u
I-familja, Alla lest li jiftah fughom ix-xmara tal-imhabba u l-mizerikordja; anzi, Gesu
jaghzel 1i jferra’ l-ifjen inbid propju fuq dawk li, ghal xi raguni jew ohra, jahsbu li
tkissrulhom il-garar kollha.'

© o N o

Ara Mario Grech, “Il-qalb ta’ Alla u I-mizerja tal-familja”, Knisja parrokkjali Ta’ Ker¢em, 13 ta’ Lulju
2015.

I1-Papa Frangisku, Bolla Misericordia Vultus [II-Wic¢ tal-Hniena] (11 ta’ April 2015), 21.

Ara Th. Michelet, Sinodo sulla famiglia. La via dell’Ordo Paenitentium, in Nova et Vetera 90 (2015).
Ara Venerabile Beda, Storia ecclesiastica degli Angli 1.27.

Ara Mario Grech, “Kana f’Ghawdex taghna”, Santwarju Ta’ Pinu, 22 ta’ Gunju 2015.

Taghmel il-galb tisma’ lill-Papa Frangisku jghid li l-inbid gdid u tajjeb ta’ Kana hareg
mill-garar 1i kienu jintuzaw ghall-hasil ritwali, jigifieri fejn il-Lhud kienu jhallu
“dnubiethom”. Ghalhekk I-inbid it-tajjeb instab fejn kien hemm it-tingis. Hekk ukoll
jikteb San Pawl: “Fejn kotor id-dnub, kotrot fuq li kotrot il-grazzja ta’ Alla” (Rum 5:20).
Ghalhekk ma nistaghgbux li dak li fina jnissel stmerrija ghax huwa “imnigges”, ghal Alla
jaf ikun (ﬁ)portunité biex jaghmel miraklu: “Illum il-familja ghandha bzonn ta’ dan il-
miraklu”.

Naturalment irridu noqoghdu attenti lil min nafdaw dan I-inbid. Ma nistghux naghtuh lil
min dan l-inbid jista’ jaghmillu d-deni. Niftakru f’dak li jghid San Pawl: li min jixrob
minn dan il-kal¢i bla ma jkun jixraqlu, ikun jixrob il-kundanna tieghu stess (ara 1 Kor
11:28). Imma min-naha I-ohra ma ghandniex inkunu daqshekk rigidi fit-tqassim tal-inbid.
Fostna hawn min donnu jrid li dan I-inbid jitgassam bir-razzjon! Il-garar qeghdin ifawru u
hemm hafna 1i huma mixtieqa minn dan 1-inbid biex iduqu I-hlewwa u 1-generozita ta’
Alla. Huwa dmir ta’ kulhadd 1i jgharbel lilu nnifsu gabel jixrob dan I-inbid, imma ma
nistghu rll§harblu lil hadd ahna. Ghax fuq kollox, 1-gharbiel taghna hafna ifjen minn dak
ta’ Alla!

Omm il-Hniena .
22. ll-festa tal-Assunta tfakkarna li kienet Marija li ndahlet biex Gesu pprovda nbid gdid lill-

koppja ta’ Kana. Ingieghed taht il-mant ta’ Santa Marija 1-familji kollha taghna,
partikularment lil dawk il-persuni li, minkejja kollox, huma herqana biex jghixu
f’armonija ma’ Alla u ma’ shabhom il-bnedmin. Inheggigkom ukoll biex permezz tar-
Ruzarju titolbu herqana l-intercessjoni ta’ din 1-Omm tal-Hniena sabiex, fuq l-ezempju
taghha, il-Knisja, permezz tas-Sinodu, tkompli ddawwar dawk I-ghajnejn taghha tal-
hniena lejn 1-umanita midruba. Hekk id-dlamijiet li jahkmu I-qlub jintrebhu bid-dawl tax-
Xemx li permezz tal-Qamar jilma wkoll matul il-lejl.

Moghtija mill-Kurja tal-Isqof, ir-Rabat, Ghawdex, nhar it-Tnejn, 10 ta’ Awwissu 2015, Festa

ta’

Lawrenz, djaknu u martri.

% Mario Grech
Isqof'ta’ Ghawdex

[l-Papa Frangisku, Omelija fil-parrocc¢a ta’ Samanes di Guayaquil, 6 ta’ Lulju 2015.

2" Mario Grech, “Kana fGhawdex taghna”, Santwarju Ta’ Pinu, 22 ta’ Gunju 2015.



